
Diriwayatkan Rasulullah itu sembahyang malam sehingga bengkak belakang kakinya. Siti Aisyah bertanya : “kenapa sampai begitu sekali sembahyang kerana selama dulu dan kemudian telah diampun oleh Allah” 

Rasulullah pernah  bersabda “ Tidakkah aku ini seorang hamba yang bersyukur”.  

Disini kita dapat ketahui kenapa rasul yang maksum itu pun bersujud kepada Allah, kerana ia bersyukur dengan nikmat yang diberikan oleh Allah. Syukur itu sebenarnya bukanlah satu pengucapan semata-mata seperti yang kita lakukan kini. Syukur itu perbuatan oleh kita kepada Allah, maka itu barulah dikatakan syukur yang sebenar-benarnya. 

Hendaklah di rasa dalam hatinya akan nikmat Allah berikan kepadanya. Pemberian Allah itu sangat banyak, Allah jadikan mata kita , hidung kita , deria kita memberi rezeki kepada kita dan bermacam-macam lagi nikmat yang diberikannya. Oleh itu gunakan segala nikmat itu kejalan yang diredai oleh Allah. Jika tidak kita itu kufur nikmat jika disalahgunakannya. 

Kemudian setelah merasa akan semua itu hendaklah kita malu kepada Allah kerana memberi kepada kita semua itu dan hendaklah kita berkhidmat kepadanya pula iaitu mengerjakan perkara-perkara kebaikan, kebajikan dan perkara sunat. 

Maka sembahyang itu melengkapkan kita dalam perbuatan, hati dan anggota kita ini sebagai Contoh : tangan menganggkat takbir kepada Allah, mulut dan lidah mengucap zikir kepadaNya, mata tidak memaling kepada yang lain begitu jua hati, kaki berdiri dan kepala bersujud kepadanya. Itulah yang sebenarnya bersyukur, bukan sekadar memberitahu dengan mulut sahaja. 

Firman Allah S.W.T (maksudnya) " Jika kamu ingin hitung nikmat-nikmat Allah pastilah            kamu tidak akan mungkin menghitungnya(meliputinya)." Ibrahim:34 





Keteguhan Akidah


Belum pernah ditemui dalam sejarah satu perubahan besar berlaku pada waktu yang relatif singkat, tidak lebih daripada 23 tahun lamanya iaitu perubahan, anjakan paradigma dalam pelbagai aspek yang dilakukan Rasullah s.a.w termasuk akidah. Baginda berjaya merubah suatu bangsa yang biadap kepada bangsa yang beradab, suatu bangsa yang menyembah beranika jenis tuhan kepada akidah yang mulia. Dengan itu perioriti utama dalam ajaran Islam yang ditugaskan oleh Allah SWT kepada Rasullah s.a.w ialah mentamadun dan merevolusikan akidah, di mana berlaku perubahan dari kepercayaan polytheisme kepada monotheisme.

Untuk memenuhi kewajipan tersebut, memang Rasullah s.a.w benar-benar menyedari bahawa pelaksanaan tugas ini akan mendapat tentangan hebat terutama dari kalangan keluarga dan kaum bangsanya sendiri. Walau pun demikian, prinsip tetap dilaksanakan, kerana tidak ada perjuangan tanpa pengorbanan dan sebaliknya tidak ada pengorbanan yang sia-sia. Berdasarkan kepada prinsip inilah, hanya selama 13 tahun periode Mekah. Rasullah s.a.w bergerak secara aktif tanpa memikirkan segala risiko yang akan ditanggunginya, yang akhirnya berjaya mengosongkan jiwa kaum musyrikin dari pelbagai penyembahan kepada ke Tauhidan yang terpateri dengan dua kalimah

 syahadah iaitu:

Erti: "Aku bersaksi bahawa tiada tuhan yang disembah melainkan Allah, dan aku bersaksi bahawa Muhammad itu adalah pesuruh Allah." 

Kesan dari membenarkan di hati dan berikrar di lidah, maka dapat melahirkan manusia hanya berTuhankan Allah SWT semata-mata. Dengan demikian itu, maka pengertian akidah boleh dimasukkan ke dalam kategori iman. Keteguhan iman akan membawa ketamadunan seseorang individu atau ummah dalam kehidupan mereka. Jadi dasar kepentingan keimanan yang dikehendaki Islam, banyak disebut di dalam nas-nas Al-Qur'an dan Al Sunnah, antara lain Hadis Rasullulah s.a.w seperti berikut

:
(ayat al-quran m/s 19)

Erti: "Iman itu adalah percaya kepada Allah s.w.t, para malaikat, kitab-kitab, para Rasul, Hari Akhirat, serta percaya kepada QadarNya, sama ada baik atau buruk."

Jika akidah telah terbina dengan kukuh, kita sebagai umat Islam yang mukmin, ditugaskan pula untuk meneruskan penjagaan 

nilai-nilai keTauhidan tersebut dari dinodai oleh pelbagai anasir yang boleh merosakkannya. Kita sedari bahawa untuk mendapat nur keimanan merupakan perkara yang berat, tetapi melestarikan iman (tetap dalam keadaan yang sempurna) adalah lebih berat lagi. Tugas melestarikan iman adalah akauntabiliti muslim mukmin secara bersepadu dan berkesinambungan daripada satu generasi ke generasi berikutnya. Kegagalan melaksanakan tanggungjawab ini akan menyebabkan Allah SWT menurunkan bala bencana terhadap manusia dan kemanusian, sebagaimana sabda 

Rasullah s.a.w sebagai berikut:
Pengertiannya:

"Suatu masa nanti akan berlaku dikalangan umatku, di mana orang-orang akan lari dari ulamak dan fuqaha. (Bila berlaku demikian), maka Allah akan menimpakan 3 jenis 

penyakit/bencana, iatiu:
Allah akan menghilangkan keberkatan dari apa sahaja usaha mereka (maksudnya usaha mereka tidak berkat dan tidak membawa kebahagian, terutama di alam akhirat), Allah akan berikan kepada mereka pemimpin yang zalim, dan mereka akan keluar dari dunia ini tanpa membawa iman

 (mati dalam keadaan sesat)."

Beriman kepada para Nabi dan Rasul serta Kitab-kitab yag diturunkan Allah SWT kepada mereka yang secara langsung berhubung kait dengan akidah, syariah, akhlak, kisah-kisah, perkara-perkara yang ghaib dan sebagainya adalah merupakan satu kekuatan tenaga dan idea bagi ummah manusia kerana dengannyalah, mereka dapat menimba pelbagai ilmu pengetahuan yang boleh membawa kepada ketamadunan ummah sejagat, baik kecemerlangan semasa hidup di dunia mahu pun memperolehi kebahagian di akhirat.

Disamping beriman kepada empat-empat perkara yang telah dihuraikan di atas, juga dikehendaki beriman dengan Hari Kiamat dan segala perkara yang berkaitan dengannya. Begitu juga keyakinan dengan Qadha dan Qadar Allah, di mana segala perkara yang terjadi ke atas manusia dan alam telah ditentukannya. Dia (Allah) berkuasa mengadakan sesuatu, baik besar mahu pun kecil tanpa bantuan lain. Tiada satu pun yang berlaku melainkan dengan izinNya.

Berdasarkan kepada keterangan di atas, maka jelaslah bahawa peningkatan keimanan seseorang atau ummah adalah menjadi teras kepada perkembangan Islam itu sendiri dan ketamadunannya yang akhirnya akan melahirkan identiti ummah seperti berikut: 
	i. Dengan adanya peningkatan iman akan melahirkan segolongan ummah yang memiliki ketakwaan yang kental terhadap Pencipta (Allah SWT) dan saling menghormati di kalangan yang di ciptaNya. 

	ii. Melahirkan ketulenan akidah. Kesannya akan mencetuskan sifat mulia, berani kerana benar, ikhlas dalam mengerjakan sesuatu, sabar ketika mendapat ujian, di samping melahirkan sifat-sifat terpuji, dan mampu menghindarkan diri dari sifat-sifat tercela. 

	iii. Jiwa sentiasa diliputi ketenangan, bebas dan merdeka serta dapat mengikis perasaan kehambaan dan kehinaan.

	iv. Iman dan akidah mampu mengangkat martabat manusia. Setiap insan yang lahir ke dunia ini adalah sama kecuali yang bertakwa kepada Allah SWT kerana Dia sahajalah yang paling berkuasa. 

	v. Pemahaman tauhid mendalam akan memungkinkan memahami realiti Pencipta, diri individu itu sendir dan persekitarannya. 

	vi. Dengan tersematnya iman ke dalam sanubari seseorang, maka akan menjadikannya bertanggungjawab terhadap apa yang diamanahkan kepada mereka, terutama sebagai hamba dan khalifah Allah SWT. Wujudnya penghayatan di jiwa seseorang seperti ini, boleh dikategorikan sebagai asas pembinaan tamadun Islam yang tulin dan ketamadunan ummah yang anggun. 



Anak-anak adalah amanah dari Allah SWT. Baik buruk akhlak pada masa dewasanya nanti adalah bergantung sejauh mana didikan yang telah diberikan oleh idu bapa kepada mereka.

Mereka adalah seumpama kain putih yang masih bersih. Terserahlah kepada ibu bapa mereka, bagaimana dan dengan warna apa yang hendak dicorakkan.

Dalam hal ini, Nabi Muhammad SAW. Dalam pengajarannya menyebut

‘Anak-anak dilahirkan dalam keadaan fitrah yakni putih bersih. Ibu bapanyalah yang mencorakkan samada menjadi Yahudi atau Nasrani atau Majusi’

Kerana itulah ibu bapa adalah golongan yang paling mudah mendapat gelaran itu. Apa tidaknya?.

Setahun sahaja selepas berkahwin, bagi yang bernasib baik, akan dikurniakan Cahaya mata.

Bermula dari saat itu, mereka pun bergelar ibu bapa. Dengan tanpa apa-apa kursus atau mengikuti seminar, mereka terus mendidik anak-anak secara ‘on job training’ sahaja.

Siapa yang tidak sayang anak?. Semuanya sayang kerana bertepatan dengan satu kata-kata Arab:

Yang bermaksud: ‘Anak-anak adalah buah hati pengarang jantung’.

Mereka juga adalah cahayamata. Melihat mereka, hilang segala penat seharian. Bermain-main dengan mereka, menghilangkan masalah seketika.

Namun mendidik anak bukan semudah memandang mereka begitu sahaja. Keperluan itu wajar disertai dengan kemahiran atau skill untuk mengesuai perasaan anak-anak. Bagaimana hendak laksanakannya jika tiada sebarang kursus yang diikuti?.

Kerana itu, mereka tidak dapat melakukan peranan mereka sebagai ibu bapa yang cemerlang. Bagaimana hendak melahirkan anak-anak yang cemerlang jika ibu bapa terdiri dari mereka yang tidak cemerlang?.

Perkara ini walaupun nampaknya seperti remeh temeh sahaja tetapi ianya merupakan satu perkara besar. Kerana dengan didikan sekaranglah bakal menentukan bagaimana bentuk dan kualiti pemimpin pada masa depan.

Untuk melihat bagaimana rupabentuk kepimpinan negara pada masa depan, lihatlah bagaimana anak-anak kini dididik. Itulah falsafah yang pernah diutarakan oleh ulamak besar Islam, Imam Al-Ghazali.

Tidak bijak dan kurang persediaan menjadi ibu bapa adalah salah satu faktor penyumbang kepada berlakunya kes juvana. Ibu bapa seakan mengharapkan pihak lain terutamanya sekolah dan guru-guru sahaja untuk mendidik anak-anak mereka.


Mana mungkin pihak sekolah mampu dan dapat mendidik anak mereka menjadi baik dan menepati piawaian disiplin kerana anak-anak lebih masanya bersama keluarga.

Sementelahan pendidikan pula memerlukan masa yang panjang untuk mendidik anak-anak. Ini amat sesuai dengan definasi tarbiah atau pendidikan:

Yang bermaksud ‘Mengangkat daripada bawah ke tahap atas melalui jalan berdidkit-dikit’.

Sudah pasti, proses tarbiah itu memerlukan masa yang panjang. Mana ada orang menjadi baik dalam masa sesingkat-singkatnya. Mereka memerlukan masa. Kerana itu, peranan ibu bapa paling utama dan amat penting.

Di masa yang sama, ibu bapa perlu sedar bahawa anak-anak adalah sebahagian dari ujian Allah SWT. Kepada kita hamba-hambaNya. Firman Allah SWT.:

Yang bermaksud: “Harta benda dan anak-anak kamu hanyalah menjadi ujian dan di sisi Allah ada pahala yang besar”. (Al-Quran Surah At-Taghabun ayat 15).

Berikut disebutkan 10 kesilapan ibu bapa semasa mendidik anak-anak. Juga disebut hal-hal yang berkaitan dengannya sebagai bahan perbincangan.

Kesilapan pertama : Kurang Berdoa

Kurang berdoa semasa mengandung dan di semua ketika. Doa sangat penting dalam kehidupan, apatah lagi di awal kehidupan semasa di dalam kandungan. Doa mesti menjadi amalan terutamanya ibu dan bapa untuk mendapat anak yang soleh.

Antara doa-doa yang digalakkan diamalkan semasa mengandung ialah Saiyidul atau Penghulu Istighfar antaranya adalah Doa memohon zuriat yang baik (Al-Quran Surah Ali ‘Imran, 3 :8-9), Doa memohon zuriat yang baik (Al-Quran Surah Ali ‘Imran, 3:38) dan Doa agar anak mengerjakan solat (Al-Quran Surah Ibrahim, 14:40-41).

Kesilapan kedua: Banyak memberi teguran Tarhib (Menakutkan) daripada Targhib (didikan atau motivasi)

Ada kedapatan ibu bapa yang mendidik anak-anak dengan cara banyak menakutkan. Boleh cara itu tetapi kenapa terlalu banyak?. Kenapa perlu menakutkan anak-anak dengan hantu, menakutkan dengan tempat gelap, menakutkan dengan hutan rimba atau bukit bukau menggunakan kekerasan dan paksaan semasa menyuruh anak tidur?

Kesilapan ketiga: Tidak tegas dalam mendidik

Setiap peraturan yang dibuat mesti ada penguatkuasaannya. Ada ibu bapa yang membuat undang-undang kepada anak-anak tetapi dibiarkan begitu sahaja. Hasilnya, anak-anak tidak terbimbang dan terarah.

Ibu Bapa tidak menjadulkan kegiatan harian anak-anak supaya masa mereka tidak disia-siakan dengan bermain yang tanpa faedah sahaja.


Ada juga yang menyusun program untuk anak-anak tetapi terlalu memfokuskan tumpuan anak-anak kepada sesuatu aktiviti sahaja tanpa mengambil kira perasaan mereka.

Sebagai contoh, ada jiwa anak-anak yang sangat suka bermain bolasepak tetapi bapa hanya benarkan dia bermain badminton sahaja. Ini membebankan perasaannya.

Pengisian program alternatif kepada anak-anak juga perlu diambilkira dengan teliti. Sebab kedapatan ibu bapa memberi didikan yang tidak seimbang antara jasmani (physical), rohani (spiritual) dan minda (intelektual).
Di sana terdapat ramai ibu bapa yang lebih mementingkan pendidikan minda dari pendidikan rohani. Bila begitu jadinya menyebabkan jiwanya tidak tahan menghadapi rintangan mendatang. Kerana ketahanan rohaninya lemah.

Kesilapan keempat: Menengur anak secara negatif

Adakalanya ibu bapa membuat teguran kepada anak-anak dengan mengeluarkan kata-kata kesat dan maki hamun kepada anak-anak terutamanya semasa marah.

Sepatutnya, mereka hendaklah menahan diri dari bersikap sedemikian rupa. Kerana dengan cara maki hamun yang begitu, hanya akan mencorakkan pola fikiran negatif kepada mereka.

Paling sadisnya, bila mereka menggunakan perkataan yang sama pula jika anak-anak itu sendiri yang didatangi perasaan marah. Mereka menggunakan perkataan yang sama malah lebih teruk.

Ibu bapa diharapkan tidak membandingkan anak-anak dengan anak-anak lain atau anak orang lain. Itu dari segi perangai dan sikap. Adapun dari pencapaian pelajaran, mereka dibolehkan berbuat demikian.

Kesilapan kelima : Kurang memberi sentuhan

Sentuhan kepada semua anak-anak sangat penting dan perlu diamalkan. Ini kerana dengan sentuhan itu, anak-anak akan dapat merasakan keprihatinan ibu bapa mereka sangat tinggi kepada mereka.

Jangan pula ada yang merasakan sentuhan itu tidak penting. Kerana itu Cuma membuang masa sahaja. Kenapa mereka bersikap begitu sedangkan Rasullah kerap dilihat mendukung cucu-cucunya dan mencium mereka.

Kesilapan keenam : Penampilan diri yang kurang anggun dan kurang kemas

Ibu bapa seringkali tidak menunjukkan cara berpakaian yang kemas dan yang tidak menepati kehendak syarak bila berada di rumah. Mereka didapati berpakaian secara selekeh atau berpakaian seksi di hadapan anak-anak.

Ini mengakibatkan anak-anak terikut-ikut dengan cara itu dan membesar menjadi pemalas dan selekeh. Sebab mereka sering melihat ibu bapa mereka langsung tidak berusaha untuk menghiaskan diri, walaupun ketika berada di rumah.

Kesilapan ketujuh : Kurang menghidupkan Sunnah di rumah

Sunnah yang boleh dilaksanakan di rumah adalah seperti memberi salam, makan berjemaah, beribadah bersama-sama, dan sebagainya. Sudah pasti dengan melaksanakan apa yang disukai oleh Nabi Muhammad SAW. Itu, insya Allah, Allah akan berkati rumahtangga itu.

Dalam menjawab salam, lazimkanlah menjawab salam dengan yang lebih baik dari salam yang diberi. Jika anak-anak tersilap menyebutkan perkataan agama dengan ada salah di sana sini, tegurlah dengan hikmah.

Kesilapan kelapan : Bertengkar di depan anak-anak

Ini akan menyebabkan anak-anak rasa tertekan dan membenci salah seorang dari ibu bapanya. Kenapa perlu bertengkar pula di hadapan anak-anak.

Jika hendak bertengkar, tengoklah tempat dan masa yang sesuai. Masuklah bilik peribadi ibu bapa, bertengkarlah di sana semahu-mahunya. Jangan pula sampai suara itu didengar oleh anak-anak.

Kesilapan kesembilan : Kurang mengawasi rancangan-rancangan yang ditonton sanada dari TV ataupun video

Pengawasan dalam hal ini adalah penting kerana kebanyakan rancangan dari media ini menonjolkan akhlak yang kurang baik seperti pergaulan bebas lelaki dan perempuan, pakaian yang tidak menepati syarak dan perbualan yang boleh merosakkan agama anak-anak.

Ini disebabkan anak-anak tidak mempunyai penapis atau filter daripada mengenalpasti rancangan mana yang baik dan tidak. Bagi mereka, apa sahaja yang dihidangkan, semuanya boleh diterima dan ditiru.

Seperkara lagi yang perlu diberi perhatian. Jika anak-anak dilarang dari menonton siaran yang ada, apakah pula program alternatif ibu bapa untuk mereka. Jangan pula mereka dilarang untuk berbuat sesuatu tetapi di masa yang sama, ibu bapa tidak menyediakan program gantian kepada anak-anak. Jiwa dan kehendak ingin tahu mereka pasti memberontak kerana ruang kosong jiwa mereka tidak terisi.

Kesilapan kesepuluh : Terlalu bergantung kepada pembantu rumah atau guru untuk menjaga anak-anak

Mereka Cuma pembantu rumah. Kenapa ibu bapa menyerahkan sepenuhnya pula kepada mereka untuk mendidik anak-anak. Kenapa pula hanya serahkan urusan itu pada guru sahaja?.

Sebenarnya, ibubapalah yang berhak dan bertanggungjawab untuk memenuhi keperluan jiwa anak-anak mereka. Penuhilah dengan input yang sewajarnya. Gunalah bahasa dan suara yang diperlukan.

Jika pun terpaksa marah kerana kenakalan anak-anak tetapi kenapa perlu menjerit hingga dengar ‘sekampung’?. Fahamilah bahawa anak walaupun sekecil mana mereka, mereka telah pun mempunyai perasaan sendiri. Jiwa mereka juga ingin merdeka dan bebas.

Sebagai ibubapa kitalah yang akan disoal di akhirat kelak akan baik buruk sikap dan perangai anak-anak ini. Oleh itu adalah menjadi satu kepentingan kita untuk berusaha memastikan anak-anak terdidik dengan didikan Islam.

Kerana itu, perbetulkan segala kesilapan ibu bapa selama ini. Apa yang disebutkan di atas adalah sebahagian dari kesilapan itu. Di sana terdapat banyak lagi kesilapan yang mereka lakukan.


  

	ORANG YANG ZUHUD 
Menurut ahli sufi, dunia dan segala kehidupan adalah sumber kemaksiatan dan penyebab terjadinya perbuatan-perbuatan yang mendatangkan dosa. Hassan al-Basri berkata "Jauhilah dunia ini kerana ia bagaikan ular, lembut dan elusan tangan, tetapi racunnya mematikan...hati-hatilah terhadap dunia ini kerana ia penuih kebohongan dan kepalsuan". Pada memperkatakan hal Zuhud ini bererti menghambakan diri yang sebenar-benarnya kepada Allah s.w.t  yakni menyerahkan dan menjalani kehidupan yang Fakir. Mereka ini tidak mahu tertipu dengan keindahan dan keseronokan dunia sama sekali kerana mereka tahu bahawa dunia ini sementara, jadi tidaklah perlu di ambil kisah dan mengagungkan dunia ini.
	Fakir itu erti sebenarnya ialah menyerahkan apa saja yang ada dimiliki dan bersandar kepada Allah s.w.t sahaja. Bermakna orang yang menjalani kehidupan fakir itu tidak mahu menganggap apa yang ada kepadanya adalah miliknya tetapi adalah milik Allah semata-mata.

	ORANG YANG TAUBAT 
Dosa itu adalah pemisah antara seorang hamba dengan Allah. Setiap manusia sering melakukan dosa samada yang kecil apatah lagi dengan dosa yang besar. Jika kita melakukan kesilapan dan ketelanjuran hendaklah kita segera memperbaiki akan kesilapan itu dengan berusaha bersungguh untuk bertaubat kepada Allah. Meninggalkan akan pekerjaan yang jahat itu sebaik-baik taubat dan membenarkan akan taubatnya itu.
	

	ORANG YANG WARAK 
Menjauhkan diri dari segala yang didalamnya terdapat perkara yang subahah terhadap halal atau haram dan meninggalkan akan ketidakpastian atas dalil-dalilnya. Mereka ini sebolehnya ingin menjauhi akan hal seperti ini kerana takut terjerumus di dalam perkara-perkara yang membawa kepada haram.
	

	ORANG YANG TAWAKKAL 
Mereka ini menyerahkan diri mereka secara mutlak kepada Allah yang telah menentukan akan kada dan kadar. Namun demikian mereka ini tetap berusaha akan apa yang akan dilalui yang keputusannya adalah dari Allah. 
  
 
	Berusaha itu ialah setelah ia menyerahkan akan setiap apa yang ingin dilalui itu kepada Allah dan kemudian berusaha bukannya berusaha dahulu kemudian menyerahkan kepada Allah. Hendaklah dipastikan kita berdoa atau meminta dahulu apa yang dihajati dan usaha adalah satu jalan untuk kepada perkara yang diminta.

	ORANG YANG REDA 
menerima apa jua ketetapan Allah melalui kada dan kadar dengan apa jua yang didatangkan. Yakni apa sja yang Allah berikan kita merasa senang dan tidak benci atau marah hasil dari apa yang terjadi. Ianya tidak mengharapkan apa-apa balasan yang dibuat kebaikan dan tidak merasa musibah atau bencana dengan perkara yang tidak baik terjadi keatasnya. Semua itu ia merasakan Allah yang buat, Allah yang aturkan setiap kejadian dan setiap kejadian itu ada hikmahnya.
	Merasa senang itu adalah seperti jika berjalan tiba-tiba hujan turun, ia rasa seronok dengan apa yang Allah berikan, rasa rahmat Allah, rasa Allah yang turunkan hujan itu dan tidak merasa susah hati dengan apa saja yang Allah berikan biar baik atau buruk (kerana ia merasa itu bukan keburukan kepada sesetengah orang tetapi ketetapan Allah)

	ORANG YANG MAHABAH 
Yakni orang yang mencintai akan Allah dan patuh kepadaNya. Mereka ini dimana dalam hati mereka adalah kosong dari sebarang benda, makhluk atau apa saja kerana mereka ini menyediakan di dalam hati mereka itu Allah. Yakni mahu hati mereka pada Allah sahaja. Tidak mahu bergantung  mengharapkan apa-apa dari orang atau makhluk lain kerana merasakan bahawa ianya tidak bergantung hati kepada Allah sedangkan kita tahu bahawa yang menjadikan sekelian mahkluk itu Allah, kenapa pula mesti berasa hati bergantung kepada yang lain. Dalam surah Ali-Imran ayat 31, firman Allah s.w.t "katakanlah; jika kamu (benar-benar) mencintai Allah, ikutilah aku, nescaya Allah mengasihi dan mengampuni dosa-dosamu". sesungguhnya Allah itu Maha Pengampun lagi Mengasihani.
	Tidak mahu bergantung kepada makhluk ialah kerana mereka ini merasa adalah tidak benar untuk bergantung kepada makhluk sebab makhluk itu pun dicipta oleh Allah. Jadi kenapa pula ia perlu bergantung kepada mereka sedangkan hakikatnya segala rezeki dan apa saja di dunia ini ditadbir oleh Allah. Allah yang memberi mereka rezeki, adakah patut kita bergantung kepada mereka pula.

	ORANG YANG MAKRIFAT 
Mereka ini diangkat dan dibuka hijab oleh Allah s.w.t kepada mereka. Perjalanan akan para wali dan ahli sufi ini mereka diangkat darjat oleh Allah yang mengasihi akan hamba-hambaNya ini. Nur dan cahayya dari allah itu menyuluh akan hati mereka dan mereka ini adalah berjalan kepada Allah dan mempunyai makam yang tinggi di sisi Allah. Diangkat akan darjat mereka ini sehinggalah ada kejadian yang menimpa mereka itu seperti tidak boleh diterima dengan akal kita yang sebagai orang awwam ini. Allah memilih mereka untuk beribadat hanya kepadaNya, bergantung hati yang tiada ada apa-apa didunia ini bisa merobahnya. semua itu adalah kehendak dan rahmat Allah yang tidak terkira diberikan kepada mereka-mereka ini.
	Berjalan kepada Allah itu tidaklah mereka berpaling kearah mana, sedangkan dalam hati mereka itu hanyalah Allah semata-mata. Dan tidak memandang akan dunia ini walaupun sedikit sedangkan mereka tahu berjalan dan mengenal dan mencintai Allah itulah jalan yang benar.





Diriwayatkan daripada Nu'man bin Basyir r.a katanya: Rasulullah s.a.w bersabda: 
Perumpamaan orang-orang beriman yang saling cinta-mencintai dan saling menyayangi serta mengasihi di antara satu sama lain adalah seperti satu tubuh. Apabila salah satu dari anggotanya sakit, keseluruhan anggota-anggota yang lain akan menderita sehingga tidak boleh tidur dan merasa demam. 

(Hadis disepakati bersama oleh Imam Bukhari dan Muslim). 



Pengajaran Yang Boleh Diambil Dari Hadis: 

1- Dorongan supaya saling berkasih-sayang, berlemah-lembut dan saling cinta-mencintai sesama umat Islam supaya masyarakat Islam dilimpahi rahmat, kasih-sayang dan kerjasama kerana semua perkara ini dapat mewujudkan rasa kebersamaan dalam mengalami saat-saat kesenangan dan kesedihan. 
2- Memandang tinggi terhadap kewajipan di antara sesama umat Islam dan menggalakkan mereka supaya saling berkasih-sayang sesama mereka.


BADAN SIHAT , HATI SAKIT & ALLAH SEMBUNYIKAN 3 PERKARA DALAM 3 PERKARA 

Hal-hal yang bersangkutan dengan batin ini ialah seperti nafsu, keinginan pada kesenangan, makan, tidur, beribadat dengan nafsu seperti sembahyang cepat, tidak tertib, betul bacaan. Inilah ibadat melawan nafsu. Jangan selalu mengatakan kepada orang lain atau selalu salahkan orang lain sahaja. Cuba tahan untuk tidak memperkatakan tentang orang lain. 

Jangan terlalu menghampiri dunia ini kerana membawa kepada kelalaian kepada Allah. Dunia ini umpama ular jika pandai ia jadi penawar jika tidak ia menjadi racun. 

Jika kita benar-benar hendak jalan kepada jalan Allah, hendaklah dibuang kasih kepada dunia ini. Setiap manusia mempunyai tahap pencapaiannya sendiri. Dalam menjalani kehidupan kepada jalan Allah, jika tidak mampu bolehlah kepada secara perlahan-lahan seperti tahap, perjalanan seorang bayi yang baru dilahirkan didunia ini, setapak demi setapak, tetapi kenalah berusaha, jika tidak ia tidak akan berupaya lansung untuk sampai walau ke peringkat pertama pun. 

Jika kita mempunyai harta, jangalah dibirkan harta itu memerintah kita tetapi kitalah yang memerintah harta itu. Bermaksud disini ialah jika kita punyai harta hendaklah harta itu digunakan kepada jalan kebaikan seperti bersedekah dan membuat amal kebajikan. Bukannya harta itu memerintah kepada kita untuk menggunakannya kejalah maksiat, berlebih-lebihan, membeli kereta mewah, rumah besar atau hidup bermewah-mewah kerana ini akan melalaikan kita dari menginggati Allah. 
  

Allah sembunyikan 3 perkara dalam 3 perkara 

1. Menyembunyikan murkaNya dalam maksiat seseorang itu. 
Allah sembunyikan mana satukah maksiat yang dilakukan oleh manusia itu yang paling Allah murka.Allah tidak ampunkan dosa itu. Kita kena pelihara sungguh-sungguh akan segala perbuatan kita daripada berbuat maksiat. Jika kita cuma berbuat sesuatu perkara kecil pun jika masa itu datang kemurkaan Allah maka neraka lah balasannya. Oleh itu berusahalah untuk tidak berbuat kemaksiatan walaupun kecil. 

2. Disembunyikan redoNya dalam ketaatan manusia. 
Dalam satu-satu ibadat itu terdapat satu yang paling Allah redo. Dimasukkannya dalam syurga tanpa hisab. Spt. Contoh pelacur yang menolong anjing minum. Seperti mengalihkan satu ranting kecil dari jalan. Oleh itu kita kenalah berusaha berbuat baik walaupun dirasakan ianya sangat kecil. 

3. Disembunyikan wali Allah dari hati hambaNya 
Ini adalah supaya , kita tidak menghina sesama manusia atau orang lain. Ini kerana kita tidak kenal mana satu wali Allah. Wali-wali Allah itu sangat dikasihi oleh Allah. Jika kita menghina wali-wali Allah itu maka Allah akan murka kepada kita.

	WASIAT LOKMAN AL-HAKIM 

	1. Kamu hendaklah sentiasa berada dalam majlis para ulama' dan dengarlah kata-kata para hukama'(orang yang bijaksana), kerana Allah menghidupkan jiwa yang mati dengan hikmat sebagaimana Dia menghidupkan bumi yang mati dengan hujan yang lebat.

2. Berkawan dan hampirilah ulama' serta duduk dan ziarahilah rumah mereka agar kamu akan menjadi seumpama mereka. Sentiasalah bersama-sama mereka dan tumpanglah kebaikan mereka. Kemungkinan besar apabila Allah menurunkan kebaikan kepada mereka, kamu turut merasai nikmat itu. 

3. Sekiranya engkau seorang yang soleh, jauhilah dirimu daripada orang yang buruk budi pekerti dan keras kepala kerana ditakuti apabila diturunkan bala Allah, engkau turut menjadi mangsanya.  

4. Janganlah engkau menjadi lemah daripada seekor ayam jantan, ia telah berkokok pada waktu pagi hari sedangkan engkau pada ketika itu masih terbaring di atas katilmu.  

5. Jangan sekali-kali engkau menangguhkan taubat kepada Allah kerana mati itu akan datang bila-bila masa sahaja.  

6. Dunia ini bagaikan lautan yang dalam yang mana sudah ramai mereka yang sudah ditenggelamkannya. Oleh itu, jadikanlah taqwa sebagai kapalnya dan iman pula sebagai air yang menyirami tanaman. 

7. Pukulan bapa ke atas anaknya bagaikan air yang menyirami tanaman. 

8. Tiga orang yang tidak dapat dikenali melainkan pada tiga keadaan iaitu:  

a. Orang yang lemah lembut melainkan ketika marah.  

b. Orang yang berani melainkan ketika berperang.  

c. Saudara maramu melainkan ketika engkau berhajat dan memerlukan pertolongan daripada mereka. 

9. Sesungguhnya dunia ini sedikit sahaja, sedangkan keseluruhan umurmu lebih sedikit daripada itu. Manakala umurmu yang masih lagi berbaki amat sedikit daripada yang lebih sedikit tadi. 

10. Tanda-tanda seorang pendengki itu ada tiga iaitu:  

a. Mengumpat kawannya apabila ketiadaan kawan mereka.  

b. Memuji-muji kawannya apabila berada berasama mereka.  

c. Merasa gembira jika kawannya ditimpa bala. 

                        "Abang! Ini adalah takdir Allah s.w.t.  Kita terima bang dengan penuh redha." Ujur si isteri kepada suami sambil meriba anak cacat yang baru dilahirkan itu. "Ahhh!! Begitu mudah  kau kata takdir. Ini adalah akibat dirimu yang sial, maka lahirlah anak yang cacat ini...!" jawab suami menafikan kata-kata isterinya.
                    Si suami terus marah-marah menyalahkan isterinya. Kelahiran anak cacat yang tidak diingini itu kononnya berpunca dari si isteri, isteri yang membawa sial. Isteri bawa malu kepada suami dan seluruh keluarganya.
                       "Keturunan abang adalah molek-molek belaka. Tak ada yang cacat seperti anak kau ini." berleter si suami dengan bibir mencebik menghina isteri. Isteri terdiam kaku. Dia tidak mahu bersuara lagi. Dia hanya terus menangis dan terus menangis. Itulah bermulanya detik kepahitan hidup yang dirasai oleh seorang ibu muda. Mimpi indah selama ini telah padam dan diganti dengan kepahitan. Derita dan susah. Dirinya dihina dan dicemuh oleh suami sendiri.
                        Bayi yang masih merah disisinya itu belum tahu erti penderitaan dalam hidup. Ibunya tidak mahu menyoal kenapa anaknya dilahirkan cacat. Cacat yang belum pernah dialami oleh anak-anak lain dikampungnya. Ccat kurang jari pernah berlaku. Bibir sumbing pernah terjadi.
                        "Tapi, anakku cacat tak punya kaki, tak punya tangan." bisik si ibu didalam hati. Hatinya sebak dan dia menangis lagi, sedih dan pilu. "Tak apalah suami ku menghina, jiran-jiran pun turut menghina aku." bisik hati si ibu dengan sedih dan terus menangis. "Ya Allah! Berilah kesabaran kepadaku..." Dia berdoa sambil menadah tangan.
                        Si ibu menarik nafas panjang. Alhamdulillah lega sedikit. Sebahagian ruang rumahnya mulai disinari cahaya matahari pagi. Kini dia hanya bersama dengan bayinya. Suaminya telah keluar entah kemana. Wajah bayi yang comel itu ditatapnya dengan penuh kasih sayang. Bayi itu diberi nama Hasan.
                        "Hasan, anak ku sayang! Aku tetap sayang padamu. Kelahiran mu adalah atas kehendak Allah s.w.t.. Kau ditakdirkan Allah s.w.t. jadi begini. Allah Maha Kaya, nak." bisik hati si ibu dengan tenang, penuh radha atas ketentuan Ilahi.
                        "Ya Allah, Kau takdirkan anak ku cacat begini. Aku yakin Engkau jugalah yang akan melimpahkan rahmat dan berkat pada dirinya." bisik hati si ibu lagi menaruh harapan penuh pada Tuhan Yang Maha Kaya.
                        Si anak semakin membesar. Kini dia telah berusia dua tahun. Si bapa telah lari entah kemana. Si ibulah yang tetap membelanya dengan penuh kasih sayang. Apabila kepasar, bayi itu dimasukkan didalam periuk. Periuk itu dibimbit kesana-kemari. Ada orang yang bersimpati dan memberi wang, tetapi ramai yang terus mencemuh dan menghina. Ketika si anak masuk usianya lima belas tahun, penderitaan si ibu semakin bertambah berat. Ramai orang, terutama wanita-wanita terus menghina dan mencemuhnya. Akhirnya dia berpakat dengan anaknya untuk menginggalkan kampung halaman.
                        "Hasan, Ibu ada cadangan." ujur si ibu kepada anaknya pada suatu pagi. "Cadangan apa ibu?" tanya Hasan. "Kita jual harta pusaka peninggalan atuk dan kita pergi ke Tanah Suci Makkah. Kalau boleh kita terus tinggal disana." ujur si ibu kepada Hasan. "Elok cadangan ibu tu. Disana kita boleh ibadah banyak-banyak. Bumi Allah s.w.t. ini luas bu..." anak yang lincah dan cerdik iru beri persetujuan.
                        Alhamdulillah, akhirnya hajat dua beranak itu dimakbulkan Allah s.w.t.. Setelah mohon maaf kepada sanak-saudara, maka keduanya pun berangkatlah ke Tanah Suci Makkah. Meninggalkan kampung halaman yang terletak disalah sebuah wilayah kawasan Melayu diselatan Thailand. Peristiwa ini berlaku sekitar tahun 50-an.
                        Bumi Makkah kini telah meriah. Tidak seperti mula-mula dahulu, ketika diteroka oleh keluarga Nabi Allah Ibrahim a.s. Waktu itu sunyi sepi. Tiada manusia yang tinggal disana, tiada air dan tiada tumbuh-tumbuhan. Berkat ketakwaan Siti Hajar dan berkat doa Nabi Ibrahim a.s. kini Makkah menjadi sebuah bandar yang makmur. Ramai penghuninya yang datang dari seluruh pelusuk dunia. Dan, disana ramai orang-orang yang datang dari tanah Jawi. Maksudnya dari kawasan Tenggara Asia termasuk dari selatan Thailand. Si ibu bersama anaknya yang baru datang itu telah disambut dan diterima dengan baik oleh orang-orang Makkah, khususnya yang berasal dari selatan Thailand yang banyak menetap disana.
                        "Jangan susah-susah, kak. Tinggallah dirumah kami. Anggaplah kami ini seperti keluarga kakak. Kita sama-sama merantau, mengharap Rahmat dibumi Makkah." ujur seorang yang berasal dari Yala yang baik hati.
                        Kedua beranak itu pun tinggal dirumah tersebut. Si ibu membantu kerja-kerja rumah. Anak yang cacat tetapi pandai membaca al-Quran itu mengajar mengaji kepada anak tuan rumah dan anak-anak jirannya. Alhamdulillah, kehidupan mereka berdua benar-benar berubah. Hilang segala penderitaan dan kesusahan bertukar aman tenteram. Rezeki datang tak putus-putus.
                        Pada suatu hari, ketika waktu solat, si ibu kemasjid bersama anaknya. Anaknya itu didudukkan diatas kerusi roda. Sampai dimasjid, anaknya itu ditinggalkan diserambi masjid. Si ibu masuk ke kawasan kaum wanita didalam masjid. Di Makkah boleh dikatakan sudah menjadi satu budaya iaiatu sesiapa yang kelihatan dhaif, lebih-lebih lagi cacat maka amat mudahlah menerima sedekah daripada para dermawan. Bersedekah amat digalakkan dalam Islam terutama kepada yang susah, tetapi umat Islam dilarang daripada menerima sedakah kecuali jika miskin, cacat dan tak mampu untuk bekerja.
                        Hasan secara terpaksa untuk menerima sedekah orang ramai yang mencurah-curah sebelum dan selepas orang ramai menunaikan solat. Kehidupan dua beranak itu agak lega, Bagaimanapun Hasan tidak lupa kaum keluarganya yang susuh dikampung. Dia selalu mengirimkan wang dan hadiah kepada mereka menerusi jemaah haji yang datang dari kampungnya.
                        Pada suatu hari, salah seorang Raja Saudi berkunjung ke Masjidil Haram. Baginda telah bertemu denga Hasan. Hasan telah disoal dengan panjang lebar. Dari mana asal datangnya, dengan siapa dia tinggal di Makkah dan lain-lain lagi. "Kamu mulai dari hari ini jangan minta sedekah lagi. Beta akui kamu sebagai rakyat Saudi. Kamu akan diberi sara hidup bulanan. Kamu juga dianugerahkan sebuah rumah." titah Raja itu kepada Hasan. Betapa gembiranya Hasan pada masa itu, kerana terlalu gembira hinggakan dia menitiskan airmatanya membasahi pipinya. "Alhamdulillah syukur...! Terima kasih tuanku, Terimakasih tuanku, Terimakasih tuanku" ujur Hasan beberapa kali denga rasa kegembiraan yang tidak terhingga.
                        Apabila si ibu mengtahui akan hal itui, betapa gembiranya si ibu. "Inilah berkat dan rahmat limpahan Allah kerana kita bernaung dibawah lindungan Kaabah-Nya, wahai anakku." ujur si ibu dengan menitiskan air mata gembira sambil memeluk dan mengucup dahi anaknya.
                        Beberapa tahun kemudian usia Hasan telah pun meningkat kepada dua puluh lima tahun. Walaupun dia kudung kedua-dua belah tangan dan kakinya, namun badannya dalam keadaan sihat, dan sebagai insan biasa dia juga memiliki naluri sebagai manusia yang lain.
                        "Aku sihat, wang saraan hidup aku setiap bulan sangat lumayan, lebih dari cukup untuk keperluan diriku dan ibuku, malah rasanya aku mampu untuk meyara isteri dan anak-anakku yang bakal lahir." bisik hati Hasan. "Tetapi aku cacat.... siapa yang sudi menjadi isteriku?." Hasan bersedih mengenangkan nasib dirinya. Kesedihan itu berlarutan beberapa hari sejak kebelangan ini dan hal ini diketahui oleh ibunya.
                        "Kenapa kau sedih Hasan? Apa yang kurang untukmu. Wang ada, makanan cukup, rumah tempat kediaman pun ada." tanya si ibu kepada Hasan, anak kesayangannya. "Kau beritahulah kepada ibu, Hasan. Apa masalahmu?."
                           Hasan tak menjawab dan hanay mendiamkan diri. Si ibu yang tajam pemikiran itu akhirnya dapat mengagak kenapa anaknya bersedih. "Hasan, Kau ingin mencari jodoh?." tanya si ibu. "Siapalah orangnya yang sudi menjadi isteri saya, ibu? saya cacat." jawab Hasan. "Hasan, kalau sungguh kau ingin beristeri, jangan suah. Ibu akan berdoa kepada Allah s.w.t. dan kau pun berdoa juga. Allah Maha Kaya, Allah Maha Pengasih dan Maha Penyayang, Hasan." nasihat si ibu dengan suara yang lunak.
                           Hasil perbincangan kedua beranak itu maka akhirnya dihantarlah seorang utusan kekampung halaman mereka di selatan Thailand dengan membawa sekeping gambar wajah Hasan yang memang lawa itu. Orang itu diamanahkan untuk mencari jodoh wanita solehah dan berbudibahasa. Dia diwakilkan menerima akad bagi pihak dari Hasan.
                           Alhamdulillah, dengan pertolongan Allah s.w.t, jodoh ditemui dan akhirnya diijab-qabulkan. Beberapa hari kemudian, wanita itu dibawa ke Makkah dan dipertemukan dengan pasangannya yang sedang menunggu disana. Wanita itu diperkenalkan dengan suami dan ibu mertuanya. Aduh... alangkah terperanjatnya wanita itu apabila terpandang suaminya yang cacat. Dia terperanjat besar. Dia sama sekali tidak menyangka suaminya cacat sedemikian rupa. Wanita itu jatuh pengsan. Hasan pun bersedih mengenangkan nasib dirinya. Isteri yang baru ditemui nampaknya enggan menerima Hasan sebagai suaminya.
                        Melihat keadaan demikian, si ibu yang solehah itu segera mengambil wuduk lalu pergi ke Masjidil Haram lalu mendirikan solat dua raka'at, kemudian berdoa kepada Allah s.w.t. semoga wanita tadi sembuh dari pengsannya.
                        "Ya Allah, sembuhkanlah menantuku, isteri kepada anak kesayanganku. Limpahkan perasaan kasih dan sayang dihatinya terhadap anakku, dengan rahmat-Mu, wahai Tuhan Yang Maha Mengasihani." doa si ibu dengan sungguh-sungguh didepan Kaabah.
                        Si ibu pun lalu mengambil air Zamzam untuk diberi minum kepada menantunya dirumah. Sesampainya dia rumah, Alhamdulillah, si ibu mendapati menantunya sudah sedar. Dia sudah mula mengorak senyum. Sedih telah hilang berganti kegembiraan. Dia bangun memeluk ibu mertuanya dengan erat sambil berkata. "Maafkan saya, ibu. Maaafkan saya, ibu. "Kemudian dia mendekati suaminya sambil berkata "Maafkan saya, bang. Maafkan saya, bang." sambil mencium dahi Hasan, suaminya. Hasan menitis air mata kegembiraan. Dia bersyukur kepada Allah s.w.t. Nampaknya si isteri sudah menerima dirinya sebagai suaminya.
                        Ya, berkat doa ibunya maka Allah s.w.t. telah meletakkan dihati wanita itu perasaan cinta, kasih dan sayang kepada suaminya yang cacat. Mungkin dia berkata didalam hatinya "Kalau aku tidak mahu menjadi isterinya, siapakah wanita lain yang sudi menerimanya sebagai suami."
                         Hasil perkahwinan mereka itu telah dikurniakan lapan orang anak. Hasan sekeluarga tinggal disebuah perkampungan kira-kira empat kilometer dari Masjidil Haram. Mereka tinggal disebuah rumah dua tingkat yang selesa. Hasan hidup bahagia, mendapat limpahan rahmat dan keberkatan Ilahi. Hasan mempunyai sumber pendapatan tetap sara hidup yang lumayan. Dia juga memiliki sebuah kereta siap dengan pemandunya serta pembantu rumah.
                            Kali terakhir penulis kisah benar ini bertemu dengan salah seorang anak Hasan ialah pada tahun 1998. Penulis tidak dapat bertemu dengan Hasan pada ketika itu kerana Hasan berkebetulan keMadinah.                        
                      Sungguh Allah Maha Kaya, Allah Maha Pengasih lagi Maha Penyayang. Dia yang mencipta hamba-Nya dan Dialah yang memberi nikmat kesenangan kepada siapa yang dikehendakiNya. Biarpun cacat, kudung kedua tangan serta kakinya, namun Hasan tetap berjiwa takwa. Orang yang bertakwa dikasihi Allah s.w.t. 
                    Allah s.w.t. melimpahi rezeki yang tidak putus-putus dan segala masalah mendapat penyelesaian sebaik-baiknya. Hasan sungguh bahagia, lebih-lebih lagi apabila dia mendapat kasih sayang ibunya dan selalu didoakannya dengan doa-doa kebaikan, tambahan pula segala doa-doa itu dipanjatkan didepan Kaabah.

"Ya Tuhan kami terimalah daripada kami (amalan kami), sesungguhnya Engkaulah Yang Maha Mendengar lagi Maha Mengetahui. (QS. 2:127)








Allah s.w.t. berfirman

"Dan janganlah engkau menjadikan tanganmu terbelenggu ketengkukmu, dan jangan pula bentangkannya seluas-luasnya, sehingga engkau duduk tercela dan sensara" (Surah Al-Isra:29)

10 KESILAPAN DIDIK ANAK

SEJARAH TAMADUN ISLAM

